
ஶாக்யஸிம்ஹஸ்தோத்ரம் 6

நௌபி⁴ ஶ்ரீஶாக்யஸிம்ஹம் ஸகலஹிதகரம் த⁴ர்மராஜம் மஹேஶம்
ஸர்வஜ்ஞம் ஜ்ஞாநகாயம் த்ரிமலவிரஹிதம் ஸௌக³தம் போ³தி⁴ராஜம் ।
த⁴ர்மாதா⁴ரம் முநீந்த்³ரம் த³ஶப³லப³லிநம் ஶ்ரீக⁴நம் விஶ்வரூபம்
ஸம்பு³த்³த⁴ம் லோகநாத²ம் ஸகலப⁴யஹரம் ஸம்ஸ்தி²தம் மர்த்யலோகே ॥ 1॥
யஸ்த்வம் த⁴ர்மாதி⁴மேஶம்(பேஶ:)ஸகலஜிநஸுதை:ஸம்ஶ்ரித: ஶ்வேதகேது-

ரித்யாக்²யாம் போ³தி⁴ஹேதுஸ்தத³நு ச துஷிதா சாக³தா போ³தி⁴ராஜ ।
மைத்ரேயம் ஸ்தா²பயித்வா ப்ரமுதி³தமநஸம் ஸ்வாஸநே சாபி⁴ஷிஞ்ச்ய
மாயாக³ர்பே⁴ பவித்ரேऽஶுசிமலரஹிதே ரத்நவ்யூஹே நிவேஶ ॥ 2॥
க³ர்பே⁴ ஸ்தி²த்வாऽபி யஸ்த்வம் ஸகலஹிதகரீம் த⁴ர்மவ்யாக்²யாம் கரோஷி
காலே மாது:ஸுகக்ஷாத்ஸகலநிஜகரை: காஶயத் ஸம்ப்ரஜாத: ।
லோகாசாரம் ச க்ரு’த்வா விஹிதத³ஶவிதி⁴ம் வை விவாஹாதி³ தத்தத்
த்யக்த்வா ஸர்வாம்ஶ்ச ராஜ்யம் ஸகலஜநஹிதே நிர்க³தம் த்வாம் நமேऽஹம் ॥ 3॥
ஊர்ணாகோஶாச்ச யஸ்ய ப்ரதிதி³நமஸக்ரு’த் த³க்ஷிணாவர்தரோசி:
ப்ரோத்³யத்³தே³தீ³ப்யமாநத்ரிபு⁴வநகுஹரத்⁴வஸ்தமோஹாந்த⁴காரம் ।
சத்வாரிம்ஶத்ஸுத³ந்தோத்³க³லிதகரசயைர்பா⁴பயந்நாரகீயாந்
ப்ரோத்³த்⁴ரு’த்வா ஸ்வர்க³லோகே ஸுரதருகலிதே ஸ்தா²பிதா யேந வந்தே³॥ 4॥
யத்பாணீ சக்ரசிஹ்நாவபி⁴மதப²லதௌ³ தா³நபாரங்க³தத்வோ-
த்³யத்காந்தா பூ⁴மிதே³வீ ஸ்வக³ணபரிவ்ரு’தா பே⁴த³யித்வாऽவநிம் தாம் ।
ஸ்தி²த்வாக்³ரே பூஜயித்வா நமுசிமபி⁴க³தம் ப⁴ர்த்ஸயித்வா த்³விஷந்தம்
ஸாக்ஷீபூ⁴தா நிலீநா ப்ரணமிதஶிரஸா த்வாம் நமேऽஹம் ஜிநேந்த்³ரம் ॥ 5॥
யஸ்யோத்³க்³ரீவஸ்ய சாக்³ரே விதி⁴ஹரமது⁴ஹ்ரு’ல்லோகஸம்ஸ்தை:² ப்ரவீணைர்
த்³ரஷ்டும் நைவாபி⁴ஶக்த்யா கிமு மநுஜபுரே வாஸிதைர்மாத்³ரு’ஶைஶ்ச ।
ப்³ரஹ்மாண்ட³ம் லங்க⁴யித்வா தரணிஶஶத⁴ரௌ த்³யௌஶ்ச நக்ஷத்ரலோகம்
ஊர்த்⁴வம் லோகோத்தராக்²யே நிஜபு⁴வநவரே பா⁴ஸிதம் த்வாம் நமேऽஹம் ॥ 6॥

யத்³வக்த்ரம் பங்கஜாப⁴ம் ஸுரத³நவஸநாகர்ணிகாகேஸராட்⁴யம்
ப்³ரஹ்மாண்ட³ம் ஜூம்ப⁴தேऽஸ்மிந் பு⁴வநக³ணவ்ரு’த்தம் ஸம்ஶ்ரிதம் கர்ணிகாவத் ।
த்³ரு’ஷ்ட்வா ஸம்மூர்ச்சி²தோऽபூ⁴ந்நமுசிரநுசரைஸ்த்ராஸி ஸர்வஜ்ஞநாத²
க்ரு’த்வா கேசித்ப்ரயாதா: ஶரணமபி⁴மதம் ஶ்ரீக⁴நம் த்வாம் நமேऽஹம் ॥ 7॥
ஸங்க்²யாஜ்ஞாநப்ரவீணாஸ்த்ரிபு⁴வநஸத³நே பண்டி³தா யே வஸந்தி
தை:ஸர்வைர்மீலயித்வா யதி³ தவ மஹிமா வர்ண்யதே கல்பகாலம் ।
பாரம் க³ந்தும் ஸமர்தா² நஹி நிகி²லகு³ணக்ஷீரஸிந்தோ:⁴ கத²ஞ்சித்³
ஏகாகீ கிம் ஸமர்தா²ஸ்தத³பி மம மநோ போ³த⁴நார்த²ம் நமே த்வாம் ॥ 8॥
பட்²யந்தே ஸ்தோத்ரமேதத்ஸுரபதிரசிதம் ஸ்ரக்³த⁴ராவ்ரு’த்தஸம்ஜ்ஞம்
ஶக்ராத்³யா லோகபாலா: ப்ரதிபத³நுசரா:ஸங்கரிஷ்யந்தி ரக்ஷாம் ।
ஸௌக்²யம் பு⁴க்த்வேஹ லோகே தத³நு ஸுரபதே: கல்பவ்ரு’க்ஷாபி⁴கீர்ணே
ஸ்தி²த்வா க³ச்ச²ந்தி சாந்தே ஸுக³தஸுதமஹீம் ஸர்வலௌகைகக³ம்யாம் ॥ 9॥
இதி ஸுரபதிக்ரு’தம் ஶ்ரீஶாக்யஸிம்ஹஸ்தோத்ரம் ஸம்பூர்ணம் ॥

